
Добро утро. Ве поздравувам во име на амбасадорот Рикер, кој моментално се наоѓа во 

Соединетите Американски Држави. Би сакал да им се заблагодарам на претседателот на 

Собранието, Вељановски, и на г-динот Бајрам за организирање на оваа дискусија и за 

поканата до Амбасадата на САД да учествува. Ми претставува задоволство да ја нагласам 

американската поддршка за ромската заедница и да го слушнам вашето мислење во врска 

со постигнатиот напредок и предизвиците кои преостануваат на патот на подобрувањето 

на животот на Ромите во Македонија. Македонија е признаена  како лидер во 

унапредувањето на правата на Ромите, но мислам дека сите би се согласиле дека треба 

уште многу да се работи за да се постигне поголема правичност. 

 

8-ми април – Меѓународен ден на Ромите – е ден кога треба да се посвети внимание на 

искуствата и на историјата на Ромите. Ромите се најголемата малцинска заедница во 

Европа и во текот на нивната долга историја на овој простор, значително придонеле во 

обликувањето на карактерот и на културата во Македонија.. Меѓутоа, Ромите и понатаму 

се соочуваат со големи препреки во остварувањето на сопствениот прогрес. 

 

Спроведувањето на Охридскиот рамковен договор најде решение за некои од препреките 

и придонесе за поправична застапеност на сите немнозински зедници во Македонија, 

вклучувајќи ја и ромската заедница. Како резултат на ова, немнозинските групи денес се 

подобро застапени и во образованието, и во вработувањето. Ние ги поздравуваме 

напорите на Македонската влада за подобрување на состојбата на Ромите и ја 

охрабруваме да продолжи со понатамошни напори за постигнување на правична 

застапеност на сите немнозински заедници.  

 

Соединетите Држави посветуваат големи напори на различни начини да го поддржат 

развојот на Ромите низ целата Европа. Тука во Македонија, Амбасадата на САД 

спонзорира програми за решавање на проблемот со нискиот процент на присуството на 

ромските деца во училиштата. Програмата на УСАИД за едукација на Ромите е 

фокусирана на ромските ученици и студенти  од сите нивоа за да  обезбеди успешно 

учење и  постојано присуство на часовите. Оваа програма се фокусира на области кои ќе 

ги подобрат квалификациите на учениците и студентите за нивно идно вработување. 

Пред-училишните деца имаат корист од часовите по Македонски јазик и Математика. 

Учениците во основните училишта следат воншколски часови по  Англиски јазик и 

Информатика; а средношколците и студентите добиваат менторство и стипендии за да 

можат да го завршат образованието. Оваа програма истовремено е посветена и на 

родителите и на наставниците за да можат и тие да  придонесат кон успехот на учениците 

и студентите. Програмата покажа извонредни резултати: 98% од учениците од 5-то до 8-

мо одделение, кои учествувале во програмата, ја завршиле школската година и 

продолжиле на следното ниво, а 86% од студентите успешно ја завршиле академската 

година. Наша цел е да видиме што повеќе успешни ромски ученици и студенти во 

Македонија, како што на пример е  младата девојка  која сега  студира меѓународни 

односи во САД преку Фулбрајт програмата, која е првиот ромски претставник од 



Македонија, и меѓу првите во Европа која беше избрана на оваа престижна програма. Таа 

е пример што се  може да се постигне кога постојат можности и кога тие се достапни.  

Кога ќе се врати во Македонија по завршувањето на студиите, таа ќе биде модел за 

другите студенти. 

 

Друг начин на кој ја поддржуваме ромската заедница е преку нашата програма за мали 

грантови на Комисијата за демократија. Само оваа година, ние поддржавме три проекти од 

невладини организации кои работат со ромските деца и младинци со цел да се зајакне 

нивниот глас во граѓанското општество и да се подобри нивното образование. Освен овие 

проекти, Амбасадата склучи партнерство со домашната НВО – Интегритет Алфа Омега – 

за поддржување на нивната кампања Да се натпреваруваш за една цел за собирање на 

средства за– ромската организација, Сумнал, која е многу успешна во спроведување на 

образовните програми за ромските деца и младинци. Многу доброволци од Амбасадата 

проведуваат време во Сумнал работејќи со ромските деца или помагајќи во 

административни задачи. Ова покажува дека сите можеме да сториме нешто доколку 

избереме да се инволвираме. 

 

Додека го фокусираме нашето внимание на идните цели, не смееме да заборавиме дека 

вистинската работа се врши и мора да продолжи да се врши секој ден – преку целата 

година. Денес е ден кога треба да се слават постигнувањата, но исто така е и ден кога 

треба да се фокусираме и да разговараме за предизвиците и за тоа што може да се направи 

за да ги надминеме. Не смееме да дозволиме нашето внимание да опадне по 

Меѓународниот ден на Ромите. Мора и понатаму да се залагаме за правичност така 

штосите во Македонија ќе имаат подеднакви можности да го развијат својот потенцијал и 

да придонесат за оваа земја. 

 

На крај, би сакал да им се заблагодарам на сите присутни за нивниот придонес кон 

подобрувањето на состојбата на Ромите во Македонија. Соработката помеѓу граѓаните, 

граѓанското општество, властите и меѓународната заедница создаде подобра средина. Но, 

останува уште многу работа која треба да се заврши. Работејќи заедно можеме да 

овозможиме Декадата на Ромите да создаде уште повеќе можности за ова историски 

маргинализирано малцинство, цел која Соединетите Држави ќе продолжат цврсто да ја 

поддржуваат. 

   

 

Благодарам.     


